
Freistir: Tekstlýsingar Størri lýsingar Lýsingartorgið Heilsanir
Mánadagsblaðið Mán.kl. 10 Frí.    kl. 15 Frí.    kl. 12 Frí.    kl. 12   

Stødd:

Tórsgøta 1, 100 Tórshavn

Blaðið verður prentað 
mánadag­fríggjadag klokkan 1330

Allir føroyskir fjølmiðlar hava 
fingið nakað at hugsa um, 
eftir at lurtarakanningina hjá 
Kringvarpinum og Gallup. 
Kanningin er sera áhugaverd og 
gevur eina mynd av viðurskiftunum  
millum føroyska brúkaran og 
føroyskar fjølmiðlar. Hóast vit 
sjálvsagt kundu hugsað okkum 
onnur tøl í ávísum talvum, so 
fegnast vit um, at okkara miðlar 
Sosialurin, Rás 2 og Portalurin, 
undir felagsheitinum Miðlahúsið 
samlað hava álit og undirtøku 
millum føroyingar. Vit liggja eisini 
væl, tá talan er um kritiskan 
tíðindafluttning. Her er sostatt 
fyri okkum nógv jalig kunning í 
tilfarinum, og tað fegnast vit um, 
og tað eggjar okkum at liggja 
fast á takinum. Men vit fara 

hinvegin sjálvsagt alt fyri eitt at 
fremja ta sjálvsrannsakan, sum 
Gallupkanningin eisini eigur at 
elva til. Kanningin peikar á nakrar 
veikleikar í okkara fjølmiðlakervi, 
sum vit sjálvandi fara undir at 
rætta og bøta um. Hetta er ein 
av mongum fortreytum fyri at vit 
kunnu bjóða lesarum, lurtarum, 
lýsarum og øllum føroyingum 
eitt fjølmiðlatilboð, sum gerst 
alt dygdarbetri, breiðari, meira 
viðkomandi og meira áhugavert. 

Tað er okkara fremsta mál og ynski 
at skapa dygdargóðar, fjølbroyttar 
og álítandi fjølmiðlar. Vit vita væl, 
at enn er langt á mál. Hinvegin er 
bert stutt fráliðið, síðan blaðið varð 
keypt frá politiskum flokki og harvið 
gjørdist ein púra óheftur miðil. 

Hetta gevur okkum heilt nýggjar 
menningarmøgukleikar, sum vit 
eru avgjørd í at vilja troyta til 
fulnar. Vit hava, uttan at hetta skal 
tykjast sum sjálvrós, framúr góðar 
fortreytir, møguleikar og karmar. 
Vit hava eitt vælútbúgvið ungt 
lið av eldhugaðum starvsfólkum 
í øllum okkara deildum. Hetta 
er galdandi fyri journalistar á 
blað, Rás og Portali, og hetta er 
galdandi fyri tekniskt starvsfólk, 
marknaðarfólk og starvsfólk í 
fyristingini – ja, stutt sagt fyri 
alt okkara ídna og arbeiðssama 
starvslið. Vit hava við Miðlahúsinum 
sjálvum skapt ein livandi og 
hugnaligan mentanardepil, sum 
havnarfólk eins og fólk kring alt 
landið hava tikið til hjartað. Vit 
fara ikki at spara okkum til tess, 

at føroyingum skal verða boðið 
eitt so dygdargott og fjølbroytt 
tilboð sum yvirhøvur tilber. Vit eru 
væl greið yvir ta ábyrgd, vit hava 
sum ein fræls og óheft pressa, 
sum dagliga skal kappast við 
almennan miðil, ið árliga við lóg fær 
milliónaupphæddir frá føroyskum 
lurtarum og hyggjarum, eins og vit 
skulu kappast við stóran og sterkan 
privatan kappingarneyta. Vit átaka 
okkum fegin hesa ábyrgd, og fátt 
er so mennandi og eggjandi sum 
kapping, og tí fegnast vit eisini um 
kappingina, hóast ójavnar treytir. 
Samantikið ein støða, sum ber 
í sær allar fortreytir fyri, at vit í 
Miðlahúsinum í framtíðini megna at 
skapa teir alrabestu fjølmiðlar fyri 
allar føroyingar.

Fjølmiðlar fyri allar føroyingar


